
Isang pamamaraan sa kontekstuwalisasyon ng teolohiya ang pagbuo ng sistemang 
umiinog sa isang sentral na dalumat. Makikita ito sa pag-usbong ng liberation 
theology, minjung theology, theology of the pain of God, theology of hope, at 
waterbuffalo theology. Sa Pilipinas, ilan sa mga lumitaw sa ganitong direksyon ay 
ang theology of struggle, people power theology, laylayan theology, at teolohiya ng 
maganda. Layunin ng pag-aaral na ito ang pag-aambag sa Teolohiyang Pilipino sa 
pamamagitan ng pagsisiyasat sa isa pang dalumat: ang ginhawa.

Sa tulong ng modelo ng teolohiya ng maganda nina Jose de Mesa, tinatangka ng 
pag-aaral na magtala ng panimulang mga ideya ukol sa paglalapat ng ginhawa sa 
apat na pangunahing sangay ng Sistematikong Teolohiya (Teolohiya-Antropolohiya, 
Kristolohiya-Soteriolohiya, Eklesyolohiya, at Eskatolohiya). Liban sa pag-iiwan ng 
ilang palaisipan na maaaring pagnilayan sa hinaharap ukol sa apat na sangay 
ng Sistematikong Teolohiya, sa bandang dulo ng pag-aaral ay magtatala rin ng 
kaunting obserbasyon ukol sa potensyalidad ng ginhawa sa iba pang sangay ng 
Sistematikong Teolohiya (Demonolohiya, Pneumatolohiya, Bibliolohiya).

One method of contextualizing theology is by creating a system that revolves around 
a central concept. It can be seen in the emergence of liberation theology, minjung 
theology, theology of the pain of God, theology of hope, and waterbuffalo theology. 
In the Philippines, some of the movements which operate along this line are theology 
of struggle, people power theology, laylayan theology, and the theology of maganda 
(beautiful). This study aims to contribute to Filipino Theology by exploring another 
concept: ginhawa (total well-being). 

Through the help of the theology of maganda of Jose de Mesa as a model, the study 
tries to record some preliminary ideas on the application of ginhawa to the four main 
branches of Systematic Theology (Theology-Anthropology, Christology-Soteriology, 
Ecclesiology, and Eschatology). Aside from providing some points of reflection in 
the future about these four branches of Systematic Theology, towards the end of 
the study we will also record some observation about the potentialities of ginhawa 
in other branches of Systematic Theology (Demonology, Pneumatology, Bibliology).

Introduksiyon

Maaaring isagawa ang kontekstuwalisasyon ng 
teolohiya sa samu’t saring pamamaraan. Isa sa 
mga ito ay ang paghanap ng isang dalumat na 
nagbubukal sa sariling kalinangan, at gamitin 
ito sa pagbuo ng isang sistemang teolohikal. 
Masasaksihan ang ganitong padron sa pag-usbong 
ng samu’t saring pambansang teolohiya.

Noong 1960s, sa pangunguna ni Gustavo Gutierrez, 
umusbong at lumaganap sa Latin Amerika ang 
liberation theology, na nakasentro sa konsepto 
ng liberacion (Okanlawon, 2021). Tugon ito sa 
malawakang kawalan ng katarungang kinaharap ng 
lipunang Latin Amerikano. Medyo may pagkakatulad 
dito ang minjung theology, na ipinanganak sa Timog 
Korea noong 1970s. Umiinog ito sa konsepto ng 
minjung o “taumbayan.” Tulad ng liberation theology, 
hinahangad din nito ang pagpapalaya sa masa 
mula sa kahirapan at kaapihan. Ngunit kaiba ng 
liberation theology, hindi lamang usaping pang-uri 
ang pinoproblema nito. Naghahangad ito ng paglaya 
mula sa Europeong teolohiya, at may espesyal 
itong tuon sa karanasan ng minjung/taumbayan 
na hinubog ng natatanging kasaysayang Koreano 
(Han, 2021).

Iniluwal sa Japan ang theology of the pain of God, 
bunga ng pagmumuning teolohikal ni Kitamori 
(1958) sa malubhang dalamhati na kinasadlakan 
ng mga mamamayang Hapon matapos ang 

pagbagsak ng bomba-atomiko sa Hiroshima at 
Nagasaki. Iginiit niyang nagdulot ito sa Japan 
upang makitang ang puso ng ebanghelyo ay ang 
itami (pain/dalamhati) ng Diyos sa pamamagitan 
ni Kristo na sagot/lunas sa itami ng tao. Tulad ng 
theology of the pain of God, tugon din sa Ikalawang 
Digmaang Pandaigdig ang theology of hope na 
lumitaw sa Alemanya sa pangunguna ni Jurgen 
Moltmann. Bunga ng desperasyon na nasaksihan 
niya sa digmaan (bilang dating sundalo), malalim 
ang naging pagnanasa niyang makasumpong 
ng kapayapaan at kahulugan ng buhay. Pinuna ni 
Moltmann ang tradisyunal na eskatolohiya na lagi 
lamang nakatuon sa pagtatapos ng kasaysayan, 
na ang hinahangad lamang ay makatakas ang 
kaluluwa sa lupa at mailigtas patungo sa langit. 
Para sa kanya, ang Diyos ay Diyos ng hoffnung/pag-
asa ng sangkatauhan sa kasaysayan, sa mismong 
kasalukuyang daigdig na kinalalagyan ng tao.

Ang ganitong tuon sa kasalukuyang pisikal na 
reyalidad ay matatagpuan din sa isang teolohiyang 
umusbong sa Thailand: ang waterbuffalo theology 
na ipinakilala ni Koyama (1974). Para kay Koyama, 
dapat na tumugon ang teolohiya sa praktikal na 
reyalidad ng buhay ng mga tao, tulad ng pagkain 
bilang batayang pangangailangan. Sa kaso ng 
Thailand, walang saysay ang teolohiya kung hindi 
ito mauunawaan at magkakaroon ng implikasyon 
sa buhay ng mga magsasakang Thai na mayorya 
ng panahon ay nakalaan sa pagsasaka kasama ang 
kanilang waterbuffalo/kalabaw (Harianto, 2022).


